
					ఈ పుట అచ్చుదిద్దబడ్డది

పై వచ్చి హరునిచాపంబు సీతయును - గావలె నని ఘోరకలహంబుఁ జేయ

జనకుండు సంగరస్థలి వానిఁ గూల్చి - తనతమ్ముఁ బూన్చె నద్ధరణికి ననుచు,

జనకుఁ డాదిగ వంశజాతు లందఱికి - జనకనామము ప్రశస్తము ధాత్రిలోన

నిమివంశమునఁ బుట్టునృపతు లందఱును - సమధికయోగవిజ్ఞానసంపదల

చిరజీవు లటుగానఁ జెచ్చెఱ వీరి - తరమును కొంచెమై తగును లెక్కకును

జనకునివంశంబు సద్వర్తనంబు - గొనియాడి యాసీతగుణమును బొగడి

విశదప్రతాపుని విమలభాషణుని - దశరథుఁ గనుఁగొని దశరథాధీశ!

నీతనూజుని రాము నిత్యాభిరాము - సీతతోడుతఁ బెండ్లి చెలువొప్పఁ జేసి

యలఘుకీ ర్తులఁ బొందు" మనుశతానందు - పలుకుల దశరథపతి యుత్సహించి

ఘనుఁ డావసిష్ఠుని గాధినందనునిఁ - గనుఁగొని వారితోఁ గడువేడ్కఁ బలికె.2130

“చారువిచారు నీజనకభూవిభుని - మీ రడుగుండు సౌమిత్రి కూర్మిళను

బ్రకటగుణోత్తరు ల్భరతశత్రుఘ్ను - లకుఁ గుశధ్వజనృపాలకుని కూఁతులను"

అన వారు జనకున కత్తెఱం గెల్ల - వినిపించి యనుమతి వేవేగ పడసి

జనకునివాక్యము ల్సకలంబు వేడ్కఁ - దనరారఁ జెప్పి రాదశరథుతోడ,

ననురాగ ముప్పొంగ నామఱునాఁడు - ఘనశుభగ్రహదృష్టి గలుగుటఁ జేసి

పనివడి యుత్తరఫల్గునియందు - జనకుండు లగ్ననిశ్చయము సేయించి




పురాలంకారము


పురమును దనయంతిపురముఁ గైసేయఁ - బరిచారకుల వేగ పంపిన వారు

"గంధకస్తూరికాకలితాంబుపూర - గంధిలసకలమార్గధరాంగణంబు

చీనిచీనాంబరశ్రేణీవితాన - నానామణీతోరణధ్వజాంచితము

ఫలభారకమ్రరంభాస్తంభపూగ - కలితప్రతిద్వారకక్ష్యాంతరంబు
2140

సాంకవలిప్తవిస్తారవితర్ది - కాంకితరంగవల్ల్యాదిశోభితము

మణిశాతకుంభకుంభవితర్కితార్క - గణసౌరగోపురోత్కరశిరోగ్రంబు

దీపితమాణిక్యదీపసాంబ్రాణి - ధూపపుష్పకలాపధూర్వహణంబు

నై పురమెల్లెడ నలరఁ గైసేసి - నైపుణి మెఱసి యంతఃపురంబంత

గరమొప్పఁ గైసేసి కల్యాణవేది - విరచింపుఁ" డన శిల్పవేదు లంతయును

బచ్చఱాజగతిపైఁ బసిడికంబములు - మెచ్చుగా నిల్పి యామీఁద నీలంపు

బోదెలు గురువిందముల దూలములును - పాదుగా నిడి తీరుపడఁ జెక్కడంపు

గోమేధికంబుల కొణిగెలు బరివి - గా మల్చి పై వజ్రగార యొసంగి

హాటకమణిమయాయతకవాటములు - వాటంబుగా నాల్గువాకి ళ్ళమర్చి

అందుల బంగరుహరువుచిత్తరువు - లందంబుగాఁ దీర్చి హరినీలగరుల
2150

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 1 జనవరి 2024న 06:37కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

